
                                  Kenyataan Media 

NADI KAMPUNG PARIT SELAMAT BERI PELUANG KEPADA KOMUNITI 
SETEMPAT TINGKAT KEMAHIRAN DAN KUASAI TEKNOLOGI TERKINI  

YONG PENG,  8 Mac 2025 --  Pusat Sebaran Maklumat Nasional (NADI) Kampung 

Parit Selamat, Yong Peng, Johor dijangka dapat melonjakkan taraf hidup 

penduduk setempat sekali gus memberi impak positif kepada pembangunan 

masyarakat. 

Pembinaan NADI Kampung Parit Selamat ini adalah sejajar dengan hala tuju NADI 

bagi memberi nilai tambah kepada kesejahteraan masyarakat selain merapatkan 

jurang digital antara penduduk kawasan bandar dengan luar bandar. 

Perasmian NADI Kampung Parit Selamat ini disempurnakan oleh Pengerusi 

Jawatankuasa  Kesihatan dan Alam Sekitar Negeri Johor merangkap Ahli Dewan 

Undangan Negeri (ADUN) Yong Peng, YB Tuan Ling Tian Soon. 

NADI membuka peluang kepada komuniti setempat dan juga komuniti di 

kawasan sekitar, termasuk Kampung Parit Awang, Kampung Parit Serani dan 

Kampung Parit Tengah untuk menguasai teknologi komunikasi terkini, 

meningkatkan kemahiran diri, serta merangsang pertumbuhan ekonomi 

tempatan. Inisiatif ini juga dijangka mewujudkan ekosistem yang lebih dinamik 

dan berdaya saing. 

 

NADI Kampung Parit Selamat turut menyediakan pelbagai modul, latihan dan 

kelas berkaitan kecerdasan buatan (AI) bagi komuniti yang ingin mendalami 

bidang ini. Di samping itu, penduduk setempat boleh memanfaatkan kemudahan 

saringan kesihatan asas yang disediakan, termasuk pemeriksaan tekanan darah, 

paras gula dan indeks jisim badan (BMI). Mereka juga berpeluang menyertai sesi 

webinar berkaitan isu kesihatan terkini dengan sokongan capaian Intenet 

berkelajuan tinggi. 

 

Program-program sedia ada di NADI ini telah disusun semula oleh MCMC yang 

berpandukan kepada lima (5) teras utama iaitu Keusahawanan, Pembelajaran 

Sepanjang Hayat, Kesejahteraan Kendiri, Kesedaran dan Inisiatif Kerajaan. 

Pembinaan NADI Kampung Parit Selamat dilaksanakan di bawah inisiatif 1 DUN 

1 NADI. Kerja pembinaan bermula pada 5 Oktober 2023 dan disiapkan 

sepenuhnya pada 11 November 2024 lalu. 

 

Setakat ini, sejumlah 101 NADI telah dibangunkan di Johor, dengan 11 

merupakan NADI baharu di bawah inisiatif 1 DUN 1 NADI. Daripada jumlah 

tersebut, 99 NADI telah beroperasi sepenuhnya manakala baki selebihnya 

sedang dalam pelaksanaan dan dijangka siap pada suku kedua tahun ini. 

 
 
KOMUNIKASI KORPORAT MCMC  

 

 

 

 


